
sþ. 315. Tillaga til þingsályktunar [168. mál]
um endurskoðun raforkulaga.

Flm.: Björn Jónsson, Karl Guðjónsson.

Alþingi ályktar að kjósa 5 manna nefnd til að endurskoða lög nr. 12 2. apríl
1946 (raforkulögin) . Endurskoðunin miði sérstaklega að eftirfarandi:
1. Að heildsöluverð raforku verði hið sama um land allt, og ef unnt er, að raforka

til sams konar nota verði seld með sama verði, hvar sem er á landinu.
2. Að athugað verði gaumgæfilega, hvort æskileg þróun á sviði rafvæðingar, bætt

skilyrði atvinnurekstrar og almannahagur verði ekki bezt tryggt með því, að
ríkið eigi og reki öll raforkuver og aðalorkuveitur í landinu, svo og dreifi-
veiturnar, ef horfið yrði að algerri verðjöfnun til notenda um land allt.

3. Að dregið verði úr misræmi verðlags annars vegar á raforku til heimilisnota og
hins vegar á raforku til iðnaðar eða annarra nota.

4. Að rafvæðingu allra byggða landsins verði lokið á sem skemmstum tíma og
tryggð sem fullkomnu st nýting áframleiðslugetu orkuveranna, m. a. með því
að hraða samtengingu orkuveranna.
Framangreindri endurskoðun verði lokið fyrir næsta reglulegt Alþingi og frum-

varp til nýrra raforkulaga í samræmi við niðurstöður endurskoðunarinnar lagt
fyrir það þing.

Greinargerð.

Raforkulögin eru nú 17 ára gömul, og framvinda raforkumálanna hefur á því
tímabili verið allör. Það er því sízt mót vonum, þótt tími sé til þess kominn að
endurskoða þennan lagabálk.

Meiri háttar virkjanir landsins eru ýmist framkvæmdar af ríkinu og á þess
reikning eða af félögum, þar sem ríkið er aðili ásamt fleirum. Sogsvirkjunin og Lax-
árvirkjunin eru t. d. sjálfstæð fyrirtæki, en aðrar virkjanir og aðalorkuveltur eru
hrein ríkiseign, sem rafmagnsveitur ríkisins reka. Dreifiveiturnar eru ýmist í ríkis-·
eign eða viðkomandi byggðarlög eiga þær og reka.



Sökum þess að eignarhald á virkjunum og veitum er hjá ýmsum aðilum og
reikningsfærslur þeirra sundur hlutaðar. þar sem hvert fyrirtækið um sig gerir sínar
kostnaðaráætlanir og miðar söluverð til notenda við gjaldaþarfir hverju sinni, hlýtur
rafmagn að vera mismunandi dýrt á hinum ýmsu stöðum. Kemur þar margt til,
svo sem mismunandi hagkvæmni í rekstri, en einnig og ekki síður verður það þungt
lóð á vogarskál, hvort stofnkostnaður hefur myndazt á ódýrum tímum eða eftir að
dýrtíð reis í nálægð við það, sem nú er.

Þeir, sem nú búa við hinn lægri stofnkostnað, geta að sjálfsögðu látið sína notendur
njóta hans í lágu rafmagnsverði, meðan ekki er þörf neinnar meiri háttar endur-
nýjunar. En þegar til hennar kemur, geta líka orðið snögg umskipti þar á.

Þegar þess er gætt, að ríkið hefur í langflestum tilfellum lagt fram eða ábyrgzt
mest af því fjármagni, sem í rafveitum landsins liggur, og einnig með hliðsjón af
því, að endurnýjanir og meiri háttar aukningar gamalla veitna munu að óbreyttri
þróun verðlagsmála valda miklum sveiflum í verðlagi rafmagns á einstökum svæð-
um, hlýtur mjög að koma til mála að koma á meiri jöfnuði á rafmagnsverði til
landsmanna en nú er.

Hér er um allflókið viðfangsefni að ræða, og er því eðlilegt, að sett verði milli-
þinganefnd til að undirbúa nýja raforkulöggjöf, er samrýmist nútímaaðstæðum þess-
ara mála.

Hér er þvi lagt til, að þingið kjósi 5 manna nefnd til að fjalla um þetta við-
fangsefni, og nefndinni falið að leitast við að kanna, hvort ekki sé unnt og æskilegt:

í fyrsta lagi að lögbinda það, að heildsöluverð á raforku verði eitt og hið sama
alls staðar á landinu, þannig að hver héraðsveita fái rafmagn á hinu ákveðna verði. í
framhaldi af því verði það svo athugað, hvort ekki sé einnig unnt að samræma hina
ýmsu greiðslustiga rafveitnanna, þannig að raforka til sams konar nota verði í sama
gjaldstiga um allt land.

Í öðru lagi verði athugun gerð á því, hverjar breytingar á eignarhaldi virkjana
og aðalorkuveitna séu nauðsynlegar til að tryggja þá heildsöluverðjöfnun á raforku,
sem tillagan gerir ráð fyrir, og kemur þá augljóslega mjög til greina, að allar virkj-
anir og aðalveitur verði óskeruð ríkiseign, og væri það enda ekki stórvægileg breyting
frá því, sem gildandi raforuklög gera ráð fyrir. Eignarhald héraðsrafveitnanna er
hins vegar flóknara mál, en vandséð er, hvort algerri verðjöfnun til notenda verður
nokkru sinni á komið, fyrr en ríkið verður eigandi allra veitnanna.

Í þriðja laga ber að athuga, hvort ekki er hægt að draga úr þeim mikla verð-
mismun, sem nú er algengur, þannig að rafmagn til heimilisnota er selt miklum
mun dýrara en til ýmissa annarra nota. Ef horfið yrði að meiri jöfnuði gjaldstig-
anna, ætti að miklu eða öllu að mega komast hjá því, að verðjöfnun raforku yfir
allt landið leiði til hækkunar á heimilisgjaldstigum, þar sem þeir eru neðan við
meðallag nú.

Í fjórða lagi yrði að sjálfsögðu að miða endurskoðun raforkulaga við það, að
rafvæðingu landsins verði lokið á sem skemmstum tíma og að hagnýting virkjaðrar
orku geti á hverjum tíma orðið sem bezt.

Raforkumál þessarar þjóðar eru þann veg vaxin, að hagkvæm skipan þeirra og
réttlát hlýtur að hafa heillavænleg áhrif á framleiðslu landsmanna, hún hefur
stóru hlutverki að gegna til aðstöðujöfnunar fólks í hinum ýmsu byggðarlögum,
og með því að, orkulindir landsins, sem rafvæðingin byggist fyrst og fremst á, eru
sameign allra Islendinga, hlýtur það að vera almennt réttlætismál, að afnot þeirra
standi landsmönnum sem fyrst og almennast til boða á jöfnu verði.


